
80 హరవిలాసము



ద్బోధకమ సలిల మగ్నికి, బాధకమై వైద్యుతాగ్నిఁ బ్రభవించుగతిన్. 20



క. నీకనులకు నిది మాల్యం, బోకుధరవిరోధి! యింతనుండియు నిట నీ

నాకం బఖిలంబున ని, శ్శ్రీకం బగుఁ గాక నీవిజృంభణ మణఁగన్. 21



ఉ. నన్నుఁ దిరస్కరించితి మనంబున నించుక భీతిలేక వే

గన్నులఁ గాన వైతి మదగర్వవికారదురాగ్రహైకసం

పన్నుని రాజ్యలక్ష్మికి నపాయము గల్గక యుండు నెట్లు నీ

యన్నియు వస్తుజాతములు నంబుధిలోఁబడుఁగాత లక్ష్మితోన్. 22



క. ఎచ్చోట నుండు నిందిర, యచ్చోటనె యుండు సత్పదార్థంబులు నీ

యుచ్చైశ్శ్రవ మైరావణ, మచ్చర లమరద్రుమంబు లంభోధిఁ బడున్. 23



తే. అమృతకుంభంబు పడుఁగాక యబ్దియందుఁ, గామధేనువు పడుఁగాక కంధియందుఁ

దారకాధీశ్వరుండుఁ జింతామణియును, గూడ దుగ్ధాంబునిధిలోనఁ గూలుగాత. 24



వ. అని పల్కి దూర్వాసుండు చూడంజూడ నంతర్ధానంబు సేసిన. 25



క. యతిపతిశాపాక్షరములు, శతమఖున కసహ్యహృదయశల్యము లయ్యెన్

మతిఁ దలఁపఁ బూజ్యపూజా, వ్యతిక్రమము సర్వకార్యహర మగుఁ గాదే. 26



తే. మౌనిశాపాగ్నిదందహ్యమానుఁ డగుచు, విన్ననైనమొగంబుతో వీడు సొచ్చెఁ

బాకశాసనుఁ డఖిలదిక్పాలకులును, దైన్యవైవర్ణ్యవంతులై తన్నుఁ గొలువ. 27



వ. అంతం గొంతకాలంబునకు. 28



సీ. రంభాదు లగునప్సరస్సరోజాక్షులు పదునాల్గుజాతులు పడిరి వార్ధి

సంతానతరుపారిజాదికుజములు మున్నీటినీటిలో మునిఁగిపోయె

నైరావణమ్ముఁ జింతారత్నముం గూలె నుచ్చైశ్శ్రవంబుతో నుదధిలోనఁ

గామదుగ్ధేనువుఁ గాదంబరియుఁ దాను నమృతకుంభంబుతో నబ్ధిఁ బడియె

తే. నిమ్మహావస్తువులఁ గూడి యిందురేఖ, మున్నుగా దుగ్ధమయమహాంభోధిఁ జొచ్చె

బ్రహ్మమునిఘోరశాపప్రభావయుక్తిఁ, బ్రథమదిక్పాలుత్రైలోక్యభవ్యలక్ష్మి. 29



తే. దివ్యమణి లేక యప్సరస్త్రీలు లేక, యమృతకుంభాదు లగుపదార్థములు లేక

యుక్కెవడియుండె బహుకాల మొప్పుదఱిగి, విగతలక్ష్మీవిలాసుఁడై వేల్పుఱేఁడు. 30



చ. అమృతముఁ గల్పవృక్షనివహంబును లేనిసుధారసాశన

త్వమున నశోకవల్కపరిధానతయుం గలవేల్పుపెద్ద తా

నముచినిషూదనాదులు మనంబున నొందిరి ఖేదమోదదుః

ఖము గుడువంగ నోగిరము గట్టఁగఁ బుట్టముఁ బుట్టకుండుటన్. 31




వ. ఇవ్విధంబున బృందారకు లిందిరావ్యపాయంబున నపారదారిద్ర్యాంధకారమగ్నులై నగ్నాటులుం బోలి భయంపడి లేటమొగంబు వడి హాటకగర్భుపాలికిం బురందరుండు

		 ఈ పేజీలో చివరి మార్పు 4 జూన్ 2020న 17:16కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

